24 Junie 2007

Derde Sondag in Koninkrykstyd

liturgiese voorstel

Fokusteks: 

1 Konings 19:1-4 (5-7), 8-18
Ander tekste: 

Psalm 22:19-28; Galasiërs 3:23-29; Lukas 8:26-39
Inleiding

In die fokusteks vind ons vir Elia onder die besembos nadat hy Isebel se dreigement gehoor het dat sy hom dood wil hê. Die Here het min simpatie met Elia en stuur hom terug na sy taak. Nes Elia word die kerk van die Here uit ons “wegkruipplekke” teruggestuur na die wêreld om ons roeping te gaan uitleef.

In die psalmrespons hoor ons ook ‘n klag van ‘n vervolgde. Anders as Elia, wat godsverduistering beleef, is hierdie bidder se hele wese tot God gerig: “En U, Here – moet tog nie so ver bly nie, Bron van krag, help my tog gou” (Ps 22:20).

Die brieflesing gaan oor die verhouding tussen die wet en geloof. Die wet was toesighouer en is verplaas deur geloof wat vrymaak. Deur die geloof in Christus is ons kinders van God en die tasbare herinnering daaraan is die doop.

Die evangelielesing het geen direkte tematiese verband met die ander tekste nie. Wat wel van betekenis is, is dat die finale bevryding van die bose geeste plaasvind wanneer die varke in die water versuip – water as simbool van redding.  (Dit kan moontlik op kreatiewe wyse by die doopherinnering gebruik word.)

Diensorde

GOD VERSAMEL ONS VOOR HOM

Aanvangswoord

Julle wat die Here dien, prys Hom! Vereer Hom, nageslag van Jakob!

Betoon Hom eerbied, nageslag van Israel!

Die nood van die hulpelose het Hy nie verontagsaam en geringgeskat nie,

Hom daarvan nie teruggetrek nie, maar die hulpgeroep na Hom het Hy gehoor.

Mense oor die hele wêreld sal U as Here erken en hulle tot U bekeer.

Alle volke sal U as koning erken, want die koningskap behoort aan U, Here; 

U heers oor die volke (Ps 22:24-25; 28-29).

Seëngroet

Voorganger:
Genade en vrede vir julle van God die Vader . . .
Gemeente:
Aan sy liefde is daar geen einde nie.

Voorganger:
. . . en van God die Seun . . .
Gemeente:
Ons skuld het Hy gedra.

Voorganger:
. . . en van God die Heilige Gees.

Gemeente:
Hy maak ons nuut (uit: Gebedeboek met Liturgiese Voorstelle,  17).
Loflied

Lied 470:1-2 “U, Here is ons Koning”; NSG 191

DIENS VAN DIE WATER

Die wet van God

Vir die Ou-Testamentiese volk van God was die tien gebooie die lewensreëls wat struktuur aan en sekuriteit in hulle verhouding met God en hulle medemens gegee het. Vir die Nuwe-Testamentiese geloofsgemeenskap is die tien gebooie steeds die onderliggende waardes vir hulle lewe in God se koninkryk. Daarom luister ons met absolute erns daarna as God se wil vir ons lewe.

Lees Eksodus 20.
Skuldbelydenis

Lied 279 “Hoor ons sug, o Heer”; NSG 212 “Uit al my kwellings, eensaamheid, vrees”

Vryspraak en doopherinnering

Natuurlik is dit so dat ons oortreding van God se wet ons nié by sy koninkryk uitsluit nie. Indien dit so sou wees, sou niemand van ons in God se koninkryk kon kom nie. In geen onduidelike taal nie sê Paulus vir die Galasiërs dat dit geloof in Christus alleen is wat vir ons vryspraak bring: “Deur hierdie geloof in Christus Jesus is julle nou almal kinders van God, want julle almal wat deur die doop met Christus verenig is, het nou deel van Christus geword” (Gal 3:26-27).

Geloofsbelydenis

Loflied

Lied 219:1, 2 “Laat ons sing van ons Verlosser”; NSG 228 “O blye dag en uur van vreug”

DIENS VAN DIE WOORD

Gebed by die opening van die Woord

Lewende Here, ons bid nou dat u lewende woorde nie by ons ‘n hart van klip en ‘n kop van yster sal aantref nie, maar ‘n leergierige gees wat werklik soek na die betekenis van die nuwe lewe in U.

Laat ons hier werklik ervaar dat U ons Vader is wat ons as u kinders aangeneem het, dat U ons Verlosser is wat namens ons gesterf en weer opgestaan het en dat U deur u Gees ons harte verlig om u stem te hoor. 
Amen (Johannes Calvyn se Straatsburgse Liturgie (1545), uit: Gebedeboek met Liturgiese Voorstelle, 46).
Skriflesing uit die Ou Testament

1 Konings 19:1-18

Prediking

Antwoord

Lied 278 “Hoor ons bid, o Heer”; NSG 331 “Father God in heaven”

Psalmrespons

Lees Psalm 22:17-23.

DIENS VAN DIE TAFEL

Nagmaalgebed

Here, hierdie is u fees, voorberei omdat U dit so begeer, gedek op u bevel.

Ons woon dit by omdat U ons genooi het.

U woorde seën hierdie tekens.  U hande deel dit vir ons uit.

Dit is die ewige herinnering aan u offer aan die kruis.

Dit is die volle gawe van u ewige liefde, waaraan ons dink totdat U kom.

Here, dit is die brood uit die hemel, die brood van die lewe.

Elkeen wat daarvan eet, sal in alle ewigheid nooit weer honger wees nie.

Hierdie is die beker van vergifnis, genesing, vreugde, krag.

Elkeen wat daarvan drink, sal in alle ewigheid nooit weer dors wees nie.

Daarom sit ons aan by u tafel, o Here.

Here Jesus, kom na ons toe. Amen (gebed van Olive Wyon uit: Gebedeboek met Liturgiese Voorstelle, 17).
Nagmaaluitnodiging en kommunie

Danksegging

Offergawe

UITSENDING

Sang

Lied 533:1-3 “Stuur ons Here”; NSG 193 “Van oos tot wes, van suid tot noord”

Seën

Mag God ons genadig wees en seën,

mag Hy tot ons redding verskyn,

sodat sy dade oor die wêreld heen bekend mag word, 

sy reddende krag onder alle nasies (Ps 67:2-3).

Antwoord

Die gemeente sing “Amen” (Lied 312, of 313, of 314, of 315).

PREEKSTUDIE – 1 KONINGS 19:1-4 (5-7), 8-18

Teks

19:1-2.
Die uitdrukking “môre teen hierdie tyd” is ’n dreigformule (sien Eks 9:18) en gekoppel aan ’n sweerformule “mag die gode my om die lewe bring” (sien 1 Sam 3:17; 1 Kon 2:23; 2 Kon 6:31). In twee manuskripte word die volgende woorde vooraan vers 2 gevoeg: “As jy Elia is en ek Isebel . . .” en dan volg die vers soos dit is. Dit is betekenisvol omdat Isebel en Elia dan direk teenoor mekaar gestel word.   

19:3.  Elia vlug “ter wille van sy lewe”. Dit is duidelik dat die outeur Elia as tweede Moses wil voorstel. Berseba is ver suid. Elia gaan egter selfs verder as Berseba. Die goeie verhouding tussen Josafat en Agab sou dus nie veel van ’n invloed op sy skuilplek hê nie. Vanaf Berseba neem die reis van Elia ’n ander karakter aan. Nou word dit ’n pelgrimstog na God se berg (Van Gelderen).

19:4.  Dit is ironies dat Elia sy lewe wil prysgee terwyl hy eintlik daarvoor vlug: “The point is that Elijah interprets Jezebel’s personal attack on him as the end of his ministry” ( DeVries). Isebel se woede is vir Elia ’n bewys dat die saak van die Here nie meer ’n toekoms het nie: “Hy het gehoop dat Karmel die beslissing sou bring, maar dit was klaarblyklik nie die geval nie. Dit was duidelik dat vir Israel die gebeurtenis dáár, in feite niks meer as ’n godsdienstige kragtoertjie was nie” (Brongers – vry vertaal). ’n Mens kan moeilik die geweldenaar van op Karmel (1 Kon 18) in die vlugtende Elia herken (Brongers). Na sy wonderwerke op Karmel (1 Kon 18), die vermeerdering van die kos by die weduwee van Sarfat en die opwekking van die seun (1 Kon 17), asook die beëindiging van die droogte (1 Kon 18), sien ons hoe hy wat sterk was, swak word.  

Verskeie verklarings is aangebied waarom Elia in die staat verval het waarin hy nou is. Sommige verklaarders glo dit is natuurlik dat enige mens na ’n emosionele hoogtepunt, laagtepunte sal beleef. Ander glo dat God besig is om Elia op te voed. Sukses maak mense hoogmoedig. Hy moes daaraan herinner word dat hy menslik is. Nog ander verklaarders volg die etiese weg. Dit is die verdiende loon vir die moord op die Baälprofete. ’n Groep wat teen hierdie moord beswaar wou maak, het die verhaal opgeteken. 1 Konings 19 wil eerder die punt maak dat die besit van die Gees van die Here nie ’n permanente saak is nie: “Sodra die ruach die profeet verlaat, is hy weer ’n gewone mens soos ons” (Brongers – vry vertaal).  

19:5-8.  Elia se selfopgelegde ontslag is vir die Here onaanvaarbaar. Horeb beteken “woestyn”, “droog”, “afgeleë” en is ’n berg of bergtop in die Sinaïwoestyn. Moses het sy roeping by Horeb ontvang (Eks 3). Daar is die tien gebooie ontvang (Eks 20) en verskyn die Here aan Moses (Eks 32:22). Die verwysing na veertig dae en nagte herinner aan Moses se verblyf op Horeb (Brongers, Gray). Hierdeur verbind die outeur Elia aan die verlede, maar, meer nog, word God se openbaring aan Elia in die hede benadruk. Hy word opnuut geroep en na die gewone daaglikse lewe teruggestuur. Horeb is van baie vroeg af aan pelgrimskap gekoppel. Dit vervul waarskynlik dieselfde funksie hier (Gray).  

19:9.  Die grot waarna verwys word, is waarskynlik ’n sinspeling op die grot waarvandaan Moses die Here gesien het (Eks 33:18-23). Die verhoog is opgestel vir ’n godsverskyning (teofanie).  DeVries wys op die “daar” en “hier” by Horeb, die plek waar hy nou skuil, wat in 1 Konings 19:1-18 doelbewus teenoor mekaar gestel word. Die Here het hom geroep om “daar”, in die land, te wees, nie “hier” weg te kruip nie. Hier (by Horeb), is die plek waar die verbond gesluit is (Van Gelderen). Die perikoop wemel van teenstellings. Elia se absolute hopeloosheid (4) en die Here se “immeasurable, incomprehensible power, symbolically revealed in the seeming nonpower of the gentle little breeze (12)” word teenoor mekaar gestel ( DeVries).

Die vraag “Wat maak jy hier, Elia?” (19:9, 13) konfronteer Elia daarom ook met sy roeping. Veertig dae en nagte het hom genoeg tyd gegee om daaroor na te dink. Wat is die doel van sy besoek hier by God se berg van verskyning: bedanking of nuwe motivering? Die vraag “Wat maak jy hier?” moet as ’n verwyt oor Elia se voortydige verlating van sy roeping in Israel gesien word. Die gedagte dat ons hier met ’n sagte en liefdevolle vraag te doen het, kan dus verwerp word (Brongers). Elia het immers sonder die toestemming of die beëindiging van sy taak deur die Here besluit om sy eie pad te loop.  

19:10.  In hierdie woorde word die hart van sy probleem aangeraak: Die bekering van die volk in 1 Konings 18 was nie eg nie. Daar het hulle geroep: “Die Here is God! Die Here is God!” (1 Kon 18:39). Nou is dit anders. Al sy werk was sonder enige vrug. Die Hebreeuse woord wat hier met “gewy” vertaal word, dui op die entoesiasme van eksklusiewe toewyding (Gray – sien Eks 20:5). Dit het ook die betekenis om vir iemand se regte op te staan of jou met ’n saak te vereenselwig (in 1 Kon 10:16). Dit is onseker of die verwysing na die doodmaak van die profete dalk op ’n insident dui wat tussen die oorwinning oor die Baälpriesters in 1 Konings 18 en Elia se vlug na Horeb plaasgevind het. Dit sou die vrees van Elia in perspektief plaas. Dat hy alleen oorgebly het, is hiperbolies bedoel met die doel om sy absolute eensaamheid te benadruk.

19:11-13.  Dat Elia uit die grot moet kom en op die berg moet gaan staan, skep die verwagting van ’n teofanie – soos met Moses (Van Gelderen). Die bedekking van sy gesig herinner aan Moses wat sy gesig verberg het toe God in die braambos verskyn het (Eks 3:6). Die wind, aardbewing en vuur is alles simbole van die verskyning van God (Eks 19:16-19). Die Here het hom op verskillende maniere in die Ou Testament geopenbaar (Eks 19:16, 18; 20:18; Deut 33:2; Rig 5:4; Eseg 1:4; Nah 1:3; Ps 29:6). Die dinge wat dikwels in die Ou Testament as tekens van God se teenwoordigheid en oordeel gesien is (Eks 19:16-18), dui hier juis sy afwesigheid aan! Die goddelike kommentaar op Elia se antwoord/klag deur aardbewing, storm en vuur, asook deur die sagte koelte is God se antwoord op sy klag (Van Gelderen). 

Die teofanie is verskillend geïnterpreteer. Sommige geleerdes is van mening dat Elia tereggewys word vir die gewelddadige manier waarop hy die Baälprofete doodgemaak het. Jeremias sê dat hierdie verskyning van God kritiek is op die opvatting om God met die natuurkragte te vereenselwig – iets wat in die Baälgodsdienste voorgekom het. ’n Ander verklaring (Stamm) is om die aardbewing, vuur en storm te koppel aan die drie figure Gasael, Jehu en Elisa se latere optrede. Omdat hierdie dinge magte van vernietiging was, is dit voortekens van die swaard en politieke mag met die gepaardgaande grusame gevolge wat later uitgeoefen sal word. Die stilte van die aandwind sou dan met die seweduisend mense wat nie Baäl aanbid het nie, vergelyk kan word. Dit is nie moontlik om die storm met Gasael, die aardbewing met Jehu en die vuur met Elisa te assosieer nie, maar hierdie drie natuurverskynsels is saam ’n beeld van die drie persone se effek (Van Gelderen).  

Die mening van Gray is sinvol. Die profeet moet leer om God nie net in die buitengewone openbarings te soek nie. Hy moet “God’s direction in the ordinary course of daily life” vind. Hierdie mening benadruk ’n ontwikkeling in die denke van Israel, naamlik dat buitengewone gebeure nie so noodsaaklik was om God se wil te ken nie. God kon ook geken word binne die raamwerk van die daaglikse menslike ervaring, die gebeure van elke dag.  

19:13, 14.  In die stilte van die aandwind hoor Elia weer die stem: Wat maak jy hier? Geen hersiening van sy antwoord in vers 10 vind plaas nie: “His repeated complaint in verse 14 is an implicit confession that no strength for ministry remains in him and must therefore come from God himself” (DeVries).

19:15, 16.  Elia spreek sy eie onmisbaarheid uit (Van Gelderen). Die Here antwoord egter hierop dat hy drie nuwe yweraars vir sy saak in aksie gaan stel. Hulle sal God se eer herstel. Gasael sal die volk straf. Hierdeur sal die oorblyfsel van Israel bekend word. Nie Elia se ywer red die saak nie, maar God se ywer deur Gasael, Jehu en Elisa. 

Die salwing van drie persone dui nie noodwendig op letterlike salwing nie, maar op die aanwysing van “uitverkore instrumente van die Here” (Van Gelderen) of wyding. Brongers wys daarop dat daar min historiese bewyse bestaan dat Elia wel vir Gasael, Elisa of Jehu gesalf het. Elisa was by Gasael se aanwysing as koning betrokke (2 Kon 8:7-15), terwyl Jehu deur ’n leerling van Elisa aangewys is (2 Kon 9:1-10). Die gedeelte wat direk op hierdie Skrifgedeelte volg, toon duidelik aan dat Elia nie vir Elisa gesalf het nie, maar sy mantel op hom gegooi het.  

Die doel van hierdie verse is nie om historiese feite te beskryf nie (Brongers). Dit gaan eerder daaroor dat die “drievoudige afval van die Here op ’n drievoudige manier ’n werklikheid sal word: die spoedige inval van die Assiriërs, die optrede van Jehu, die nuwe koning en die optrede van Elisa” (Brongers – vry vertaal). Ons vind drie maal die getal drie: wind, vuur en aardbewing (11, 12); verlaat van die verbond, omgooi van die altare en doodmaak van profete (14); Gasael, Jehu en Elisa (17). As getal van volkomenheid druk hierdie drietalle die totale afvalligheid van Israel uit, wat met totale vernietiging gestraf sal word” (Brongers).  

19:18.  Die klimaks van die gedeelte is vers 18. Daar is steeds mense wat die Here aanbid, al is hulle nou stil. Hierdie groep mense is ’n kragtige teenstelling met dié teen die profeet se klag dat net hy oorgebly het (Brongers).  

Konteks

1.  Na die geweldige gebeure van Advent, hemelvaart, Pase en Pinkster fokus hierdie gedeelte nou op God se trou en mag te midde van die onmag en moedeloosheid van sy mense as gevolg van die skynbare oormag van die magte, wat die kerk dikwels laat wonder oor die toekoms. Hierdie verhaal is een van die verwysings in die Nederlandse Geloofsbelydenis (art 27): “Hierdie kerk was daar van die begin van die wêreld af en sal daar tot die einde wees, want Christus is ’n ewige Koning, wat nooit sonder onderdane kan wees nie. En hierdie heilige kerk word deur God teen die woede van die hele wêreld bewaar, alhoewel dit soms ’n tyd lank baie klein is en dit in die oë van die mense lyk asof dit tot niet gegaan het – soos die Here vir Hom in die gevaarlike tyd van Agab sewe duisend mense bewaar het wat nie voor Baäl gekniel het nie.” Die nadruk is op God wat vir Hom ’n oorblyfsel bewaar het. Die seweduisend is God se oorblyfsel, hulle wat deur God gespaar sal word. Dit gaan nie oor hulle trou nie, maar God se werking.  

Die simbool van Koninkrykstyd, naamlik ’n bootjie op die oseaan, benadruk juis hierdie bewarende teenwoordigheid van God in sy kerk op die reis na ons finale bestemming. Hierdie perspektief sal uiteraard baie belangrik vir die prediking wees. Daarom is die perspektief van De Ru baie belangrik, naamlik dat God se opdrag aan Elia uiteindelik sy oormag oor die gewaande mag van Isebel, die moedeloosheid en bedanking van Elia en die sonde van Israel benadruk. Hy moet Gasael as koning oor Aram gaan salf. Dit beteken dat die Here nie net oor Israel en Juda regeer nie, maar dat sy mag oor die hele aarde strek (Brongers).   

2.  Preekstudies oor hierdie gedeelte waarsku dat ons nie te veel moet maak van die toestand van Elia nie. Die prediking kan maklik verval in psigologiese verklarings van Elia se moedeloosheid. Die fokus moet steeds op God wees. Uiteraard sou daar in die prediking wel melding gemaak kon word van die moedeloosheid van die profeet. Dit moet egter binne die konteks van die verhaal van die geloofsgemeenskap geplaas word (Breit). Dit is inderdaad so dat die mense van God deur die eeue voor “Isebel” gevlug het. Die boek Openbaring vertel van ’n geloofsgemeenskap wat onder geweldige lyding moes voortbestaan. Die kerk gaan dikwels gebuk onder swaarkry en die boodskap wat dit verkondig, is nie altyd te suksesvol nie. De Ru maak baie daarvan in sy preek en studie oor hierdie gedeelte. Elia kla omdat dit vir hom voel of sy werk sinloos was. Die profete word doodgemaak en die Israeliete aanbid Baäl. Elia voel dat daar nie meer geloof oor is nie. Die mense het niks geleer nie. De Ru haal aan uit Miskotte: “Op die oggend na die oordeel – as dit nog moontlik sal wees – sal elke danstent, vliegtuigkaping, elke gyselaarskomplot, elke sekswinkel, elke sensasiekoerant, elke bisarre Oosterse godsdiens en elke kerklike sinode met hernude krag en met dieselfde erns voortgesit word in ’n wêreld wat totaal onberoerd gelaat is deur wat gebeur het.”   

3.  Hoewel binnemenslike prosesse nie ons fokus moet wees nie, verwys Brueggemann na drie uiters belangrike persoonlike ontmoetings tussen God en individue in die Ou Testament, naamlik Abraham (Gen 12:1-3; 15:1-6; 22:1-2), Moses (Eks 3:1-6; 3:7-4:17; 20:18-21; 32:11-14; 33:11-34:10) en Elia. Dit het elke keer ’n grondige effek op die lewe van Israel. Juis daarom moet die effek wat hierdie ontmoetings van God met individue gehad het, gelees word teen die agtergrond van die invloed wat dit op die gemeenskap gehad het: “While the ‘experience’ of Yahweh is valued, what matters in the narrative testimony of Israel is a vocation of obedience that is given, undertaken at great risk, and with weighty implications for the community . . . These encounters with individual persons are characteristically not ends in themselves, but concern Yahweh’s larger purposes” (Brueggemann). Dit is ’n wesenlike gevaar vir die prediking om die teks slegs op ons individuele moedeloosheid toe te pas, asof dit die rede is waarom dit opgeteken is. Die breër agtergrond van God se handelinge met sy volk moet in gedagte gehou word.  

4.  Hierdie gedeelte, sê Breit, is geen Godsverskyning soos ons in die res van die Ou Testament aantref nie. God verskyn as die sprekende God. Elia hoor in die windstilte die “stem” van God. Die inhoud van die boodskap wat Elia hoor, omvat oordeel en genade: Elia word die boodskapper van die dood. Hy sit die vernietiging van die volk aan die gang. Gasael, koning van Aram, Jehu, koning van Israel, asook Elisa is instrumente van God se oordeel oor die sonde van die volk. Dit word gou duidelik hoe God die breër geskiedenis van die wêreld gebruik om sy volk te oordeel. Tegelyk ontdek Elia ook dat die Verbondsgod te midde van sy oordeel nie sy volk uitwis nie, maar ’n oorblyfsel daaruit versamel.  

Hiervan maak De Ru ook melding, maar benadruk dan ’n ander aspek van hierdie woord van God: “Isebel sê: ‘Môre sal ek jou doodmaak.’ Elia sê: ‘Arme ek! Ek het hard gewerk. Ek wil doodgaan.’ God sê: ‘Ek sal 7000 laat oorbly wat nie die knie voor Baäl gebuig het nie. Nie Isebel s’n nie, nie Elia s’n nie, nie ons ek is belangrik nie, maar God se EK.”  Te midde van die oordeel oor sy volk klink die vreugdeboodskap van God se Ek. “Natuurlik word die vreugdeboodskap altyd omring van vrae weens die werklikheid van die kwaad, die sonde in die wêreld en onsself. En in die skaduwees van die hede is hierdie vreugdeboodskap werklik geen luukse nie, maar ’n sterk vertroosting komende van God” (De Ru).

5.   DeVries benadruk dat die plekke waar alles in hierdie verhaal afspeel, groot betekenis het: “In fright and despair, the prophet flees southward, coming to Beersheba at the very southern border of Judah. In Judah he is beyond Jezebel’s reach, but still within Yahweh’s land. Dismissing his servant signifies leaving his ministry, but departing Beersheba and traveling for a day further into the desert signifies abandoning the covenant people, who live in Yahweh’s land . . .V 9 is a clue to the meaning of the entire account. It twice uses the adverb ‘there’ and then has God say, ‘What are you doing here, Elijah?’ Assuredly, the Negeb was no proper place for this mighty man of God, but Horeb still less, unless it were to receive a new theophanous commission.” Hier, by God, ontvang ’n mens nie jou ontslag nie, maar word jy opnuut gestuur, anders moet jy nie hier wees nie.   

Breit sê dat Elia as ’t ware deur ’n reinigingsproses gaan. Voordat hy opnuut gestuur kan word, moes hy eers ontdek “hier” of “daar” of enige ander plek, vir God presies dieselfde is. In die stilte van die aandwind ontdek Elia die “wonder van leë hande”. Wanneer ons niks meer oorhet nie, kan ons weer God se stem hoor. Brongers stem met ander sienings saam dat die stilte van die aandwind ook die “toppunt van menslike vertwyfeling” aantoon “waarin sy vrees verstar en sy angs oorgaan in ongevoeligheid, die starheid van die dood. Daar, in daardie dieptepunt, verskyn God aan Elia” (De Boer, soos aangehaal deur Brongers). Die hele atmosfeer van God se stem in die windstilte vat al die aspekte saam: die betrokkenheid van God in die diepste moedeloosheid van ’n mens wat sy roepingsvisie verloor het.

6.  Elia se klag onthef hom nie van sy taak nie. Die oorwegende oortuiging by kommentatore is dat die Here nie oormatig simpatiek met die profeet omgaan nie. Inteendeel. Die Here het min simpatie met Elia se antwoorde en klagtes: “Elia word in die woestyn deur God opgesoek, maar slegs sodat Hy hom weer kan uitstuur” (Brongers). Hy stuur hom terug na sy taak. Die vraag: “Wat maak jy hier?” is ’n uitdagende vraag. Om in die teenwoordigheid van God te staan om jou bedanking aanvaar te kry, is vir God geen opsie nie: “We are told nothing of a change of Elijah’s psychological state. We are not even told whether he actually did carry out the anointing of Hazael, Jehu, and Elisha. Elijah’s abandonment of ministry and surrender of life is overcome by the straightforward commission with which this narrative ends. Doubts will cease and misgivings vanish when God puts him to work” ( DeVries). 

Preekvoorstel

1.  Brongers skryf: “Die grootstes in die koninkryk van God het hulle insinkings beleef.” Die prediker kan na die neerslagtigheid van Luther, Calvyn en wat in baie psalms voorkom verwys, om aan te dui dat moedeloosheid ’n algemene menslike verskynsel onder die mense van God is. Toe God lank neem om sy beloftes te vervul, voel Abram moedeloos (Gen 15:1-3). Jesus smeek met sweet soos bloeddruppels in Getsemane. De Ru skryf oor Elia: “Een oomblik, een sekonde het hy God geheel en al vertrou en toe kom daar vuur uit die hemel. Toe kom die insinking . . . nadat hy dubbel en driedubbel geleef het . . . Die man, wat in geloof gestaan het, alléén teenoor ’n magtige vors met sy dienaars en honderde trawante, lê nou met sy kop in die sand van die woestyn, smekend om dood te gaan” (vry vertaal).    

2.  Die moedeloosheid van Elia is egter nie slegs ’n algemeen menslike reaksie op teëspoed nie. Dit hou met twee sake verband: (i) Allereers kan die prediker verwys na die hoogtepunte wat Elia in sy bediening as profeet beleef het (sien opmerkings by 19:4; ook 1 Kon 18:38, 39 na gebed van 18:36). Elia beleef dat sy bediening op niks uitgeloop het nie. Met presies dieselfde woorde herhaal Elia sy klag dat die volk ten diepste aan God ontrou geword het (19:10, 14). Elia is in ’n staat van selfbejammering. Sy eie getrouheid en vrees staan op die voorgrond: “Ek het my met hart en siel gewy aan u saak, Here, Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ‘ek’ alleen het oorgebly, en hulle soek ‘my’ om ‘my’ ook om die lewe te bring.” Die ek van Elia is lewensgroot. Sy bediening het niks beteken nie. Die “kerk” van sy tyd was teleurstellend. Hulle loop nou ’n ander pad en praat ’n ander taal as in 1 Konings 8:39. Die digter van Psalm 69:9-13 verwoord, soos Elia, die krisis van mense wat hulle vir God beywer het. Geestelike leiers en lidmate voel dikwels gedaan omdat hulle die gevoel kry dat niks wat ons doen “die vloedgolf van nuwe heidendom” kan stuit nie: “Daar heers dikwels ’n stemming van: Ons het geen God nodig nie . . .” (De Ru); (ii) Tweedens kan die prediker verwys na Elia se vrees vir die magte rondom hom. Sy visie op God is erg verduister. Dit blus sy visie op die toekoms en sy eie roeping. Isebel se boodskap is direk en duidelik: Jou kop gaan rol! Dis genoeg, Here! (1 Kon 19:4). Isebel funksioneer as ’n mag wat nou groter geword het as die mag van God in 1 Konings 18. Niks wat God in die verlede gedoen het, kan Elia oortuig dat Hy nie ook in die hede getrou sal wees nie. ’n Mens kan nie op die geloof van gister gaan nie! Die prediker kan verwys na magte wat die kerk bedreig en wat ons dikwels moedeloos maak. Die kerk verloor lidmate, is in baie lande ’n klein minderheid en verloor klaarblyklik die stryd. Owerhede vra nie meer die kerk se mening nie. Inteendeel. Die geskiedenis en hede van die kerk is vol verhale van vervolging deur magte wat groter as gewone mense is. Die prediker sou kon verwys na die stryd van die kerk in die boek Openbaring.

Elia sien die ontrou van die mense van God. Hy beleef sy eie niksheid voor die magte wat God se saak bedreig. Elia, sê De Ru, is nie lewensmoeg nie. Hy is Godsmoeg. Soos die psalmdigter (Ps 77) beleef Elia dat God nie meer handel soos voorheen nie.  

3.  Elia is tekenend van ’n kerk wat hoop verloor het. Die gevaar is dat die kerk kan tou opgooi en stadig maar seker kan wegraak, haar stem aan die wêreld onttrek, omdat ons voel dat dit geen sin meer het nie. Die verwysing van De Ru na Miskotte se woorde (punt 2 by Konteks) kan iets uitdruk van die hardheid van mense se hart teen die woorde van God. Dit kan daartoe lei dat die kerk in haarself gekeer raak. Waar die kerk haar aan die wêreld onttrek, beteken dit die dood vir die kerk en die wêreld. Michael Green skryf: “Sommige Christene het so betrokke geraak by Bybelstudies, gebedsbyeenkomste en kerklike aktiwiteite dat hulle kontak met die wêreld verloor het. Ander, uit reaksie hierteen, het so betrokke by die wêreld en die waardes en lewenswyse daarvan geraak, dat hulle byna alle lewende kontak met God verloor het.” Sommige raak oorbetrokke by kerklike dinge omdat die wêreld vir ons te vyandig geword het. Die kerk word ’n wegkruipplek. Ons soek God op, maar nie om betrokke by die wêreld te word nie, maar sodat Hy ons gebroke gees kan salf. Soms het ons so moed verloor oor die verval in die wêreld dat ons ook vas glo die kerk kan geen verskil maak nie. Daarom leef ons maar net soos die wêreld.  

4.  Wat gebeur in sulke tye? Wat gebeur wanneer ons wegvlug van ons roeping of in die kerk wegkruip? God soek ons op en laat ons opnuut sy stem hoor. Coenie Burger het in sy boek aangedui dat afbreekpunte vir die kerk, wanneer die orde van dinge versteur word (societas-fase), die kerk weer help om verdiepte verhoudings te vorm (communitas-fase). Afbreekpunte is kragpunte waarin ons in ’n verdiepte verhouding met God staan, ons God anders leer ken en ander beloftes hoor. In Elia se lewe is dit wat presies gebeur. Elia hoor twee dinge: (i) Sy taak is nie afgehandel nie. Elia vlug na die woestyn toe om sy bedanking in te dien, maar God stuur hom na sy berg toe sodat sy roeping vernuwe kan word. Dit is juis wanneer ons geen visie meer het nie, dat God ons opnuut met “s‎y visie in sy diens neem”. Ons taak in die wêreld is nooit afgehandel nie. Nie ons negatiewe prognoses oor die kerk en die toekoms is deurslaggewend nie, maar God se opdrag en sy Woord. God stuur ons terug na die wêreld. “Soos Jona word ons teruggestuur na die primêre taak wat God vir sy kerk het: om in die wêreld ’n teken van sy oordeel en genade te wees. Die eensaamheid is by uitstek die plek waar God ons kan ontmoet, maar ons werk lê in die wêreld, in die druk en dolle gewoel van mense. Daarom moet ons bemoedig en versterk na ons werk terugkeer” (Brongers). Ja, die kerk is gebroke mense wat dikwels vol selfbeklag is, maar dit onthef ons nie van ons roeping nie. Dit is juis brose mense wat deur God gebruik word. Dit is juis ’n kerk wat aan die einde van haar planne en programme gekom het, wat weer die roeping van God helder en duidelik kan hoor;  (ii) Die godsverduistering wat ons beleef weens ons eie selfbeklag, onvermoë en pessimisme, moet plek maak vir oop ore en oë vir die God wat in die gewone gebeure van elke dag sy stem en visie duidelik maak. Die politieke magte het vir Elia groter as God begin lyk. Sy eie selfbeklag het sy “ek” op die voorgrond laat staan. Elia moet God se “ek” weer duidelik hoor. Wanneer ons visie op God verduister raak, word ons krisisse lewensgroot en ons eie werk sinloos. As Verbondsgod is God die God van die geskiedenis en die toekoms. In die boodskap wat Elia ontvang, hoor Elia die stem: Ek is Oorwinnaar: Ek regeer nie net oor Israel nie (15). Ek is Oorwinnaar: Ek sit my werk in Israel voort (16). Ek is Oorwinnaar: Ek skenk 'n gemeenskap van gelowiges (18). God trek nooit sy hand van hierdie wêreld terug nie. De Ru skryf dat ons die menslike rol wat ons in die wisselende situasies van die geskiedenis speel, oorskat. Elke prognose oor die toekoms van God se mense is slegs menslike oortuigings. God is nie daarvan afhanklik nie. Wanneer ons dink dat die kerk “down and out” is, verras die Heer van die kerk ons met die boodskap dat niks sy genade sal onderkry nie. Die kerk kan nie vernietig word nie omdat dit God se kerk is.  

Dit is die boodskap aan Elia. Jesus benadruk aan sy twyfelende dissipels dat hy alle mag in hemel en op aarde het. As opgestane Heer stuur Hy hulle uit om instrumente van die evangelie te wees in die vaste wete dat Hy by hulle is (Matt 28:16-20). Dit is die boodskap van Paulus aan die kerk: Jesus Christus sit aan die regterhand van God (Ef 1:19-23; Rom 8:34-38). Hy is die Heer oor die kosmos en die magte. Dit is die boodskap waarmee Openbaring eindig – die groot EK van God! Met hierdie boodskap stuur God sy mens die wêreld in.  
5.  Die seën van magsverlies is dat die kerk weer die stem van God hoor. Die vloek van mag is dat die stem van God verduister word. Martin Luther het by geleentheid gesê die grootste aanvegting bestaan daarin dat ons geen aanvegting beleef nie. Stryd en aanvegting is noodsaaklik vir die kerk. Wanneer ons geen hoop meer het nie, lei God ons terug na die plek van sy openbaring om sy visie en roeping duidelik te maak. Maar “Any prophet who sees things going badly in his ministry and as a result wants to abandon it and perhaps surrender his very life must assuredly have forgotten from whom his real strength comes” (DeVries). Versteeg skryf dat ’n vlieënier hoe ervare mag wees, maar as hy die instruksies uit die beheertoring ignoreer, ’n ramp aan die kom is. Hy kan nie die persoon sien nie, maar hoor die stem. So is dit ook met God: Wie sy stem ignoreer, stuur op 'n ramp af. Die kerk moet weer die stem uit die beheertoring hoor!

